1g€
1es

STATE COUNCIL OF EDUCATIONAL RESEARCH & TRAINING (SCERT)

Stud
KHIAMNIUNGAN

Herita

nd STATE CENTRE OF NAGALAND LANGUAGES (SCNL), DSE

Nagaland

a

P AT AN
VAR A
AT W
AR AN
L\ B\ A W

A\ e e

\
—
i =—

, 'l
AVAY AE 2
LW/«H. \W»aw.. &W» /nn -innoa-. cc-







CLASS - 4

STATE COUNCIL OF EDUCATIONAL RESEARCH & TRAINING (SCERT)
and STATE CENTRE OF NAGALAND LANGUAGES (SCNL), DSE



NAGALAND HERITAGE STUDIES | CLASS IV - KHIAMNIUNGAN
Copyright © SCERT & SCNL, DSE 2018

Third Edition 2023
lllustrator: Arien, Tsachumla Mongzar, Ruokuoselhou Miachieo

Printed by: I artworks NnacaLAND




FOREWORD

The Nagaland Heritage Studies (NHS) is a series of 18 officially recognized
Nagaland languages from classes 1 up to 8. These books aim to teach the
Nagaland Languages using local culture and heritage as its content base and
also promote cultural richness of every tribe and community. The introduction
of the Nagaland Heritage Studies in the State’s schools from 2018 was in
consonance with the guidelines of the National Curriculum Framework (NCF)
2005. The Nagaland Heritage Studies textbooks revised edition covers the
learning needs of the students which have added meaningful illustrations. The
NHS textbooks are evolving to better language learning of Mother Tongue
which is the core basis of one’s identity, history and culture.

The State Council of Educational Research and Training & SCNL would like to
express gratitude to Professor D. Koulie for his contributions.

We would also like to acknowledge the Department of Arts and Culture,
DIPR, all Literature Boards, Tribal Hohos, and the individuals concerned for
their contributions towards the development of Nagaland Heritage Studies
Textbooks.

The Council & SCNL also wishes to extend its gratitude to Smt. Kevileno
Angami, Commissioner & Secretary, Government of Nagaland, SCERT and
School Education for sharing valuable suggestions towards improving/updating
of Nagaland Heritage Studies textbooks.

Lastly, appreciation goes to SCERT and SCNL team members who have

worked hard in completing the NHS textbooks revision on time.

Dated: Kohima the 7" of November 2022.

THAVASEELAN K N.CHUMCHANBENI KIKON
Principal Director (IAS) Director,
School Education, Nagaland, Kohima SCERT, Nagaland, Kohima



NGIOYA

Nung thsam nou Khiamniungan ngio ai “ NAGALAND HERITAGE
STUDIES” ta nianko methso hai Uh thsamve tsam ai ve ao State Council
of Educational Research and Training Nagaland, Kohima si Directorate of
School Education Nagaland, Kohima ne ailo kii ayan shian san tsiinko thata
monglingji.

Hao Uh lunuh meshin ngio, kiki naiuso meshin i-ih noitstn le-an
kU tsukhu-an ao noin. Meshin ngio, mele kiki ngekl naiuso Khiamniungan
mele ta kihe naitl ni nung mele hai ta ngesan ji. Nungthako nung thsam
nou methso hailh meshin ngio veku ngelo ao thaiutha khimsan ki shian
san ji. Monglam ji, nung thsam nlta ve tsinso Uh alesan asongting eppe
sao naiuso meshin ngio tsangklu mele i-ih hantstin thekd. Nung thsam shian
tstinko avetsiinso Uh si poshinso Uh tsth lotha ao noi nai si amao ayangtaiu
naiuso lopong shiao noi nai samih mongchiu ku jim ji.

Nung avethsam “NAGALAND HERITAGE STUDIES” ta sam ngio ai
shian ao atsande tslinso naiuso asatsan tsunso ta Khiamniungan Literature
Board nianko, ngo amomgling thaiumei asongting ponglut ji.

\@“V

(L. NGON)
Chairman
Khiamniungan Literature Board
Hqg. Noklak.

ANGELOAO 1
NAGA HAI ATINGTING CHHISIVA AVESAN

Angetaiuao Ngioyak nouso:
. Naga hai chhisiya avesan amei noi tsuin lingetaiu.
. Tilisong chhi shianao noin nung chhi kankeiao liinge.
. Naga hai thaiutha amei noi tstin ousan ki taiuao liingelo.
. Nung Angeloao kiu taiu tsiin ko nou sang nai chiteao si thashiao noin.
. Kamshi noi ki chite he tstin Iimonlo.
. Ngioyak ayan nouso liingetaiu.

Naga hai kisiya ko sam paosipo solih atingting chhisiya nouso akingting chhita avesan
noi ki shin. British hai tsiide nai amao hai Nagaland sailu shinai. Naga haitti chhi nai
mongkiu ki chhihe tsiin ale-in ta thasan. Naga hai-uh liiko ngio ji meshin chhi tstichhi
kii heshiu tsiin ti amiam tsak. Naga hai paosiposo ti kiki nou vesan ki kihen naiuso
chhi liko mongkiu kii chhihe ki shin.




Sam-Uh khaiunia amomo naiuso chhi liiko amomo ep ji. Chhi mongkiu ki chhi nai
nianlomkiuao noin. Chhi songki si henki ti tsi noi, sam-ih shianao ti chhi noi ji
nung mongkiukd si thaiusanki chhiao noin.

Meshin-ih chhiao noitsiin amao hai-tih llichhi kita taiu-an ao tsii noi. Sam-iih
meshin tsam si tsam limku noitstin yanchu kii theao ngetaiuao noin. Ai-ah, chiu, cup
si nehsuye haiuyan si phettan tsiin ngeki chhiao noin. Samuh poshin si phaosipo
sota liko halo kii chhiao noin.

Sam chhi-chhiao thaiutha laitso tsimiamao noin. Samiih ep ji, Naga hai petche si
sonthen so Nok nai chhi-chhihe ki tsticholak kii kihe-an ji. Chhi mongkiu ki chhihe
ji, asaichi amei naiuso anyaothing. Samuih Naga hai chhisiya vesanku si asohat kiuki
chhiao noin.

Ngio athat.

1.

. Cholak

Paosipo

2. Kisiya -
3. N
4. U-ing -

Miamsimo

nhwn =

tsamongso kiimi tao kihe nouso.

shianh, amonglam, sheitho i-in tsak si ahoi tsak.
chhi aphiu tsangku khasinyio niih tstidoi lo shi tsiin.
khaiunia hoi ongko saistle tsangki ale-in amomo
noitsun.

chhi-chhiao mong tstichiusan tsin.

o
® ASHIANAO o

. Asang tsiin athashi.

Naga hai kisiya ko atingting avesan ti noin?
Samuh chhi nou titi chhi-e?

Ni tilisong chhiao shiom, asat?

Kimi tao nai Naga hai ti ale-in ta thasan?
Kimi tao nai amiam tsak ta titi nouta ngiom?

ha si tsiitha asat.
Samuh mongkiu ki chhiao noin.
Sam chhi-chhiao miamao noin.

Chhi nou songkd si henkii ti tstinoi.

K
1
2
3. Samih Nagahai avesan chhi nou kankeiao noin.
4
5

Samiih poshin si phaosipo sota chhi nai tstihaloao noin.

. Chhiao nou.

Thsamve tsam mongko noi tsiin methso hai ahoi ahoi lijanthat. Kiita
thsamve tsam kai-anao si tsaowanao, noikham desk, gokhanthso nouso
tsaowanao naiuso thsamve tsam limku kai-anao chhi ltkiu.

ao liichite.

Athatluao:

Ni : Nung methso nou thsamve nekong lak
ka ti ai khu-an ji?

Ahai: Nung methso nou thsamve nekong
lak kil thsamve tsam ai khu-an ji.

. Ahai ta liingio soutsom nouta lulou kiita tiliisong chhi ji nung ahai

ANGELOAO 2
HEENG SI LAKH HAOVELING

Angetaiuao Ngioyak nouso:
. Heeng si lakh haove nian meshin ngio ai liingetaiu.
. Heeng si lakh haove nian meshin ngio ai achite nai si alinglo
nai asaichi likankei.
. Heeng si lakh haove nian sam ngio ai nou English nai phokle ao.
. Angioao si asatao kiutaiu tsiin tsangkii ngeao.

English nai haove nian 1000 nouta one thousand
ta ngio ji, sam ngio ta ngio ji.
Athatlu kiutaiu tsuinta ltlu:

1000 Heeng tsak

2000 Heeng nimeh

3000 Heeng siimeh

4000 Heeng plile

5000 Heeng plingo

6000 Heeng louk

7000 Heeng chiniat

8000 Heeng pljei

9000 Heeng liikao

10,000 Heeng che

20,000 Heeng khei

30,000 Heeng Ausam

40,000 Heeng Aupiile

50,000 Heeng Aupiingo

60,000 Heeng Aulouk

70,000 Heeng Auchiniat




80,000
90,000

Nungphiao, 1, 00,000 (Lakh tsak) nung haove nian sam ngioai ltiko English nai
ngio tsln li lakh talu ngio ha ji.

° o & o °®

A. Nungso haove nian asat:
1. 1500 =

Heeng Aupujei

Heeng Aullikao

2. 2000 =

3. 4005 =

4. 9990 =

5. 9,00,000 =

B. Nungko English nai sattaiu tsiin sam ngioai aphokle:

1. Shingnya has five thousand rupees. He bought a mobile phone with three
thousand two hundred. Now he has only one thousand eight hundred left.
2. There are nine thousand marbles in the box. Miishim added two thousand
more marbles into the box. Now the box has eleven thousand marbles in it.

C. A nai kiutaiu tsiin si B nai kiutaiu tsiin lotha-e kii asat shi.

A B
20,00,000 Lakh siimeh heeng Aupiingo
40,000 Heeng chiniat tsom piingo aulouk ki siimeh
1020 Lakh khei
10,000 Heeng auplile
3,50,000 Heeng tsak khei
7563 Heeng che

D. Asang tsiin athsahi:

Ni chet tsiin pon nian nai asat?

Ni thsamve khuau yalou tsiin pon nian nai asat?
Ldsho pon nian nou asat?

Ashiau noitstin pon nian nou asat?

N =

E. Ahai tsak liichou lou: Nung ngioyak niiso thaiuling yangkii
sangsongkii achite.

1. Heeng khei nuta heeng ausam kamlutshi nai heeng aupiingo
noi-e.

2. Thsamvetsamko menthso hoi heeng nimeh naiuso melothso hoi
heeng nimeh nian satthio taiuki shi-iu.

3. Heeng auplingo niita heeng auptingo kamlutshi nai lakh tsak
noi-e.

4. COVID imkia nou pon-2019, Ahleichekiinimeh (December) nai yaki
sounpingku shitstin noin.

F. Akhemai kiutaiu tsiin ngioyak niiso sangsongkii ave naiuso
asang tsiin thashikii asat.

1. Mt. Japfi king nou 3048 meters jokki noin naiuso Mt. Saramati
king nou 3840 meters jokki noin. King nou tisupao jokthsoku
noin?

2. Dikhu haium nou 160 Km laiukii noin naiuso Dhansiri haium nou
352 Km laiukt noin.Haium nou tistipao laiuthsoku noin?

3. Yampoun nou Kohima ainou Delhi neh jetko alaiu nou 2255.3 Km
noin naiuso Kohima ainou Mon neh jetko alaiu nou 327 Km noin.
Nung noksong nuiso jetko yam nou tistipao laiuthsoki noin?




ANGELOAO 3
NAGALAND KO KING SI HAIUMONG

Angetaiuao Ngioyak nouso:

. Nung angeloao kiutaiu tstin mongkiu ki naiuso ngelaki theao livehe.

. Ngio ayan hatsuin liingelo naiuso ngioyak thathon kii shianao liingetaiu.

. Kamshi noi kii chitehe tstin limonlo naiuso ailoku ltchhi.

. Angioao si asatao kiutaiu tsiin tsangshei kii ngeao.

. Nagaland ko atingting Haiumong si King noi tsiinso liinge.

. Ngio chitehe tstinko haku shisingio lingelo naiuso ayang amei, chhi tu lihoi.

. Mongyang ngio amei kiutaiu tstinta lihoilot naiuso atstiochhi nou ngelaku

[Gchhi.

Niamkoi apa kaiu ko eppe ao Wokha
ai sung. Apa kaiu Aimong apa nyai
Chongliu naiuso apa dung Penglang
ngliso apa ko eppe ao thatha
mongchiu.

Apa sung tsiin thaiutha ngiisoiih Doyang haiumai chitsokamao khemsan.

Niamkoi-Uh nung haium kok ai
khu ki apa hok tih khiam pekping-
pekping ki thata mongling ku
noi. Apa-Uh akaiu niita sang, nung
haium chokli laium siine? Ah,

Nagaland ko nung haium alaiuting ‘
ao thenta thashi. Nagaland ko

amao haiumong liko apiating
noin. Atingting haium nouso:
Dikhu haium, nung Mokokchung si
Longleng khiamkhan chatkd sau ji.




Lodh Dhansiri haium, nung Dimapur ai noin. Tizu haium, nung Zunheboto si Phek
khiamkhan chatku sau ji. Oh, loih amao Milak haium lilko Mokokchung chatki sau
ji. Loh amao Zungki haium nou Noklak, Shamator si Kiphire chatku sau ji.

Niamkoi thanga kii meshin shingkhan ko apiating amomo apa-iih tstinge hakl noi-an
tstin nge san. Apa-uh akaiu nita ngiom, Wokha ai amao athang atingting noi shi mu ?
Sam-tih sailu kiiti mi ? Apa kaiu-lih ngiom, Mount Tiyi noin. Nung ai sung naitii samta
danao shiom. Nungtiphe aphiai ni nintsii song kita nungti thalu shi kiita ngiom. Nung
king nou Wokha khiamkhan ko ajokting ao the ki noin. Pia ki niih nung king thaiutha

chite kii noi ji.

Apa-ih ngiom, Niamkoi Nagaland ko king anoukhaiu ajok tisiibao noin, ni nge mu ?
kaiu, ngo nge ji, nung Mount Saramati Kiphire khiamkhan ai noin. Nung king nou 3840
meters jok kii noin. Ngo nung G.K class lo nai nge loum ta ngiom. Nung Saramati king ta
than kii nimeh nai Mt. Japfu ajok nai noin ta ngio. Akaiu niih ngiom, nimeh nai ajokting
nou Mt. Mollen, 3066 meters jok kii Meluri ai Phek khiamkhan ai noin ta ngiom. Mount
Japfii ti ajok nai athang stimeh nailu Kohima khiamkhan ai noin. Athang piile nai Mount
Pauna nung Peren khiamkhan ai noin. Nungta thanki Mt. Tiyi king noin.

“Wow! Nagaland ko king ajok apiating noin ta Niamkoi-tih ngiom. Nungphi ai apa nyai
Uh chitsokam chihhe ao jon. Sam shingkhan ko tillisong apiating noin, nung ngelo ao
hachu tslin thaiutha apa kaiu Aimong ao amongling thaiumei ngio kium. Nungphi ai
nguso chitsokam chihhe ao khu an.



Nungso ngio athat liingelo.

1. Anoukhaiu = ahai ni che-ai thati jok ki si mei k.

2. Chitsokam = eheshiu thenghe kii naiuso amongling akoisiilom Itiko noi kii heshiu
kamtsun.

3. Dan = pem nita ziki ilo he-he ta akhu ao tstishio shiki zi-at tstin.

4. Thaiumei = ahachu si akiu hatsiinso ao amongling nianlom ngio kiu tstin.

5. Mongchiusan = chhiao, haloao si khuao mongai yangsan ki aiutsun.

6. Hesu-e = phoklele ki hi-e ping ki shian taiu tsin.

S ez=T®» © o
o .

A. Nungso king si khiamkhan shingtha-e kii ashian.

King Khiamkhan

Mollen Kohima
Saramati Phek
Tiyi Wokha
Pauna Kiphire
Japfi Peren

B. Angeloao kiu taiu niita vephiai nungso ko ngio alopong.

1. Nagaland ko haium alaiuting noin.

2. haium Zunheboto si Phek chat kii sau ji.

3. Dhansiri haium chatki sau ji.

4. Nagaland ko Mt. Saramati anoukhaiuting meters jok kii noin.

5. Nagaland king ajokting nimeh nai noin.

C. Asang tsiin athashi:
1. Ni noitsiin noksong tsiidekiinai nok shimkii tisiipao haium noin anian
nou asat?
2. Ni noitsiin noksong tsiidekiinai nok shimkii tisiipao king/kingthso/
choihong noin anian nou asat?
D. Mongsai tsamkhaiu chihtsokam eium.Nungko ngioyak heso-ekii
sattaiutsiin lothakii asatshi.
1. Nguso tsamkei nai niala Apo niih.
2. Khiamkok nai nou ngliso-iih shimping sham.

Haotso tstinoi nungai liko.

Methso nekong nouso-iih yamlo.

Lomheji ngliso khiamai apem.

Piamku chokiita anyiu nou yamthingji eheshiu.
Anyiu niih sang, hao khiam nou nekong ai kaan

No u kW

E. Nagaland Gouthang (map) nouko khiamkhan sota A nung
athiolut. Nungphi ai nungso king ti khiamkhan ai noin asat thio.

NAGALAND W$E
PHYSICAL :

SARAMATI

TiYl

LEGEND

M ANIPUR Physical Features
A Peaks
~ - Rivers
[ Water Bodies

Prepared by Nagaland GIS & Remote Sensig Cente.

F. Lai kheng nou nungso haium ai khu-e, ti athang chat liikhon ji.

Y s S L
DHANSIRLY

G. Chitsokam ao thaiutha ahoiso khemlo ao liinoin. Nungko ti ai eio-e, ti
kankii eio-e, titi chhi-e, nung ni yangtaiu tsiin ahoiso ao liichite.

12



ANGELOAO 4
NIANLOM KIU (POEM)

Angetaiuao Ngioyak nouso:
. Nung poem nou sangthasan ki tsangshei ku ave.
. Nung poem nou thathaiu ki liinge kita chiteao si satao limon.
. Nung poem nai nou sangtsuin thashiao liinge.
. Ngio amomo liiko sang im kii songtstin lliingetaiu.
. Angioao si asatao kiutaiu tsiin ngioyak tsangshei ki liingetaiu.

JU pha (ih chhihe ao shio ki
Naiuso amongling nouko
Athanga ouk

Nung Goumchi ki ki

JU pha alim-lim amei taiukiu tsiinko
Ao nuih kejei ki taiu-an nai nou
Paosipo ainou shianh kankei ao
Nung Goumchi nouko

JU pha Gh chhi ao shio ki

Ouk kiu tstinko

Alaothang tstiyang ki

Amonglam Goumchi nianlom kiu ji

Jungmayangla Longkumer




Nungso ngio athat liingetaiu.

Nianlom - ashio ep nai si ouk ep nai amongling nih thaiumei ngio kiu tsin.
Athanga - ayang tsiinoi kun shithawao tsun si shinap tsiin.

Paosipo kikiyam — paosipo soai nou shianh kankei ki shi tstin.

Kejei — ao nih khishi ki taiu-an tsin.

i b wnN =

Alaothang tsiiyang — nungko yangkd si ti akiapjei tstinoi kun.

A. Nung poem “Nianlom kiu” pemsha lih, apem iih tsiide nai ahoi niih ave.

B. Nung ngioyak nou tiao ai, ti thaiutha ngio ji nung alet nai achite.
“Athanga Ouk,
Nung Goumchi ki ki”

C. Ngio amomo liiko sang imkii song tsiin.
Athatlu: tsak, lak, sak, yak, cholak, khaiulak:
Lo nungso thaiutha ni ngio siimeh meh akiu:
1.Thang 2.Nung 3. Amongling

D. Asangtsiin athashi.
1. Nung poem ‘Nianlom kiu’asat pao niih tiao amongling kium?
2. Tiouk kiu tstinko hao ao nianlom kium?
3. “Alaothang tsiiyang” nung ti athat ngio ji?

E. Ngiochiteheau:

Nung poem niiko ngiothang / ngioyak kiutaiutsiin tsangkii ashiode nai
liichiteau.

14



ANGELOAO S5

SOPFUNUO NGIOLAT
(AN ANGAMI FOLKTALE)

Angetaiuao Ngioyak nouso:
. Nung angeloao kiutaiu tsiin mongkiu ki naiuso ngela ki theao livehe.
. Ngio ayan hatsiin lingelo naiuso ngioyak thathon ki shianao liingetaiu.
. Kamshi noi ki chitehe tstin limonlo naiuso ailo ki Itchhi.
. Angioao si asatao kiutaiu tstin tsangshei ki ngeao.
Sopfiinuo ngiolat liingetaiu.
. Nung ngiolat ko nii sang tsiin thashiao liingetaiu.

Risoma nok hai nyiu tsak

Sopflinuo ta nianko Mao haiko
tsamsiiko yanglo ki kiha ki
noikila. Apa tsamkhaiu kiki mei ki
shin naiuso methso tsak chet kium.
Nungti liko apa tsammongpo-
Uh nyiu amao hai jon shiao yalo.
Nungthako Sopfiinuo ta lisoh lu
anok ai liiya-an ta ngiom.

Apa tsammongpo-iih ngio tsiin
nungti agou aliktst thawao tstinko
apa mongai kia kii nung sohlu apa
nokai yaao tsalo kii khu-an. Thso
nou paulo naiuso tsonke sonlo ki
apa tsammongpo-iih tsonje ep-ep
ki lutslin tstiep shiki king yanki
yakha-an.

Agou tstiimeikl athang tsakko nai
tson niat kii-an kii apa phetelat ki




nung ko e-an naiuso nionyaothso liko
apa uhkaiu Uh chi-atan. Athanga tsak,
ngline tiko e-an. Ti tslishi-shi ki ngiine
mea lung ao shei-an. Naiuso Sopflinuo
uo pailai nou tsangki uonyai piaki
chetsan.pailai nou asauai chet naiuso
amao nouso atsahai chetsan.

Sopfiinuo poshin solih si tsammongpo
nih e-an iuta tsiingeki ataolaiu ki
khd-an. Tingem tsilu shiphe Sopfiinuo
poshin tsammongpo nok ai ayam eio.
Ngiso lekkat ki tsammongpo nou apa
tl thso nou nialo ki khuli khonaniu
nungthako ngo nyiu amao jonlo-an shi-
iu ta ngiom.

Sopflinuo  tsammongso lai ayam
tsaloum ngiiso Gh lung nimeh noi taiu
ki epm. Nungai tsammongpo nih
ngiom, tsonje nou nung ko yaku tstuiep
shi ni. Nung lung nou khaiunia ashe
tsak si methso ehen tsak khik ki noin.
Athon nai ngiso Uh nung lung nitd
Sopflinuo si apa thso ta thasan.

Sopfiinuo tsammongso Uh Riisoma nok ko pongping ki nok nouso-iih nung lungne
nok ai kanao khemsan. Nok nou kamlo kiita nung lung tsak ta den, nung ai ahmok
nou thata choki mok naiuso nglisoiih aden nai tstishiolo. Luko lai nguiso-iih lung
nou nimtso keshilo kiiden nungai tu tiachik tstinoi kil nok yangoi kii denkan naiuso
loni saukt nung lung nimtso nok kai noin.




A\

NGIO ATHAT NOUSO
1. Alikts - tiayang tsuinoi tsiinko agou thawao tsuin.
2. Nokteng — meshin paopong si chetsinyim tsiin nok.

3. Titstshi-shi - tstep ku, tstingeku si achiteao tsushio.

4. Nionyaothso - ehen methso hai nyaochep tao noi tstinso.
5. Chetsan - anyimsan naiuso athongsan shi tsiin.

6. Athon - alokhem, alaolo.

° o B e °

. Asang tsiin athashi.

1. Sopfiinuo hao noi kiila?

2.Tiao Sopfiinuo apa nokai ya ao tsalo kii khu-an?

3. Sopfiinuo si apa thso ta nok ai ya nai ti thawaom.

4. Sopflinuo poshin so apa si thso niita yam tsakei nai ti epsan?
5.Risoma nok hai Gih lung nimeh nou titi theki nok nai kan?

B. Ningelo taiu tsiin nungso ngio iih akeng noi nai alopong.

Nyakhem | Lung | nionyaothso athon | aliktsu | Nokteng

1. Khaiko eiu ai kei nai yamai ghao nou waohen.

2.Thengpia ti hakl akhuao tsushio ki tsamai lu noi-an ji.

3. Lapun oh kitaiu nou ji.

4. Noithang pao niuih ngio-ngio ki akam khemlo.

5. Ngiso tsammonghoi-ih nung nlta Sopflinuo si apa
thsota thasan.

6. Liutsalang nou asoh ahatau limeikd ki eiula-an
tsin epji.

. Atsandetsiinso iih atao-atao thsamve tsam nai paosipo ngiolat chiteao

litkkhaiusan naiuso ahoi-ahoi liiko shian kii ngiolat liive-i.

. Ngio ajantsii atsandetsiin niih sang song kii ngiokii vesane. Ni lula tsiin

ngio niiso tisiibao so noin kom kii asatlut.

Risoma mongkia tsonson
Nokteng phetelat  king
Uhkaiu chetsan  paulo
Uo atsah lung

(7

E. Akhemai thsamlop niiko janthatkii kiutaiutsiin ngioyak niiso
samiih ngelou kiita akeng-ngiolat-so ayan ta achiteshi.Sopfiinuo
ngiolat angetaiuau kiutaiutsiin ainou loukiita ajanthat (column)-B
niiko meshen ngioyak ai asang tsiinta thashikii asat thio.Ni amao
hai ngiolat ai niiso liiko shianau liithalu.

Amao hai tsak
Nung ngiolat niiko atingting hao thaiutha ngioji?

Amongchiotsiin
Nung ngiolat niiko amongchio noitsiin ti-in
thaiutha noikiila.

Liiko
Aangja ti-in noikiila?

Nungtaoko
Aangja nou titi thekii shingtha loukii shila?

Nungphiai
Athon nai ti shithawaokii noila?

ANGELOAO 6
NAGALAND KO EIU-AHHE TSUN

Angetaiuao Ngioyak nouso:

. Nung angeloao kiutaiu tsiin mongkiukii naiuso ngela kii theao ltivehe.

. Ngioyak ayan ha tsuin liingelo naiuso ngioyak thathonku shianao llingetaiu.

. Angioao naiuso asatao kiutaiu tsiin ngioyak niiso tsangsheiku liingetaiu.

. Thsamve tsamai tilusong ngiolat, angeloao kiutaiu tsiin chitehe-e, nungko ni
mongkiuki haosonloki liiha.

. Angeloao kiutaiu tsiinko emko ngioyak ajantso meshin jijaku asat .

. Nagaland ai chile, khianle kankei tstin thaiutha llingetaiu.

. Khiameiu naiuso Gouloeiu chhisiya ahhe tsiin thaiutha Ilingetaiu.

. Sam aki nai eiu-ah khaiunia hoi chhisiya naiuso haoson kiu tstin thaiutha nianlom

Nagaland mongko nokhing nai chhi outing eiu ahhe tsiin atingting noin. Tsonyak nou
atingting chi eheshiu kankei ji naiuso gouthang haoson auchiniat (70%) ngoiki tsonyak
ahheji. Tsonyak nou i-in nimeh eiu nai kiheji. Nung nimeh nou Khiam eiu-ah naiuso
Goulo eiu-ahhe ji.

Khiam eiu chhisiya:
Nung chhisiya nai tsole, chisam kiao tsoi nai tsiide kiinai king nai phatap thaiuki

khiameiu shianji. Nung phatap nou aling yangki thaiuki theji. Nagaland ai khiam eiu
nou piaki kingtso nai eppe tiaotiinai khiam nou king nai kan tsiikan nai shiode ji. Khiam




eiu nou haiungantso tsude kiinai haiumong nou ta khiamyam shian ki yamlut ji.
Phatap nai khiam nou tsushi-iao phakok nou pu niih shianku shaiji. Khiamyam nou
phatap tsak ai nou tsak ta tsanlut ji naiuso nung phatap pongku khiam dailutji kiita
tilai phatap pong ko khiam nou napji nungai tsonyak nou mei ki yam he ji.

Khiam nou phatap nai tsonyak mosung kiin liktso taiu ji. Tilai tsonyak nou nyan an-e
nungai khiam nou phatap ai nou louap an ji naiuso tsonyak nou lamlouao khem
taiu ji. Tsonyak nou ahlei che (10) chekiitsak (11) nou ta lam ji. Naiuso khiameiu
nai tsonyak noulu thom he ji. Khiameiu ah nou Angami naiuso Chakhesang haith
atingting chhi ao thekii kankei ji .

Goulo eiu chhisiya:

Goulou eiu chhisiya nou liu “phungthiu kuta jekantsun” tstidekuiinai “liu lili ki ahhe
tslin” ta jon ji. Nung chhisiya nouko liu nou phungthiu kita in nth jekan ji. Pai nou
so phungthiu taiutsiin pha ao shian ji, eiu nou kam an ji kiita lelou nou ahlei siimeh
(3) naiuso pile (4) nouta thiu ji. Nungko tsonyak nou lelou atingting ao the ji naiuso
nungko hakl amao lelou liko lethiu ji. Tsonyak, chungpilam, milam, pihiu-pai-
eio, gokho, milong, chiuthe, thoijem naiuso jinyak naiuso Goulo eiu nai kihe ji.
Nung chhisiya nai eiu-ah khaiunia nou eiu tsak pon 2-3 ahhe kiita bekeng lean ji
naiuso emyan gouthang amei yamku khushi ji naiuso nung Goulo ahhe tsiin liu nou
alingyang ki ahhe ki khu ji.

Ngio nouso angelo kiita athat nou alosan:

1.

2
3
4.
5

AN =

© N oW

Gouloeiu chhisiya = Gouloeiu chhisiya ki eiu ahhe tstn.

. Khiameiu chhisiya = Khiameiu chhisiya tsonyak thomhe tsin.

. Goumei = Goumei nai kihe tsiin.
Be-eiuyam = Be-eiuyam ameiyam he tsiin.
. Lethio = Chile, khianle Lethio he tsun.

¢ s Do °
O ASHIANAO O

. Ve kiita ngioyak atha nou ajanthat mong nai ashingtha.

Tsonyak nou phatap mongai khiam haku thom ji.

Thoijem naiuso milam nouso tsopiu nai kihe ji.

Khiameiu-ah chhisiya nou khiam daishi tsiin tsangki ahhe ji.
Gouloeiu nou lelou mothiu kiinai naiuso mokam kiin kha-ai eiu
nou jekan ji.

Eiu-ah khaiunia niih Gouloeiu nou pon intsii ahhe phiai le-an ji.
Nung chhisiya nouko tsonyaklu kihe ji.

Nung chhisiya nouko alao-e chile, kianle kihe ji.

Phakok nai pushaisanki khiam tstishi-an iao thaiutha shian ji.

Khiameiu chhisiya Gouloeiu chhisiya

B. Ahailam tsak phi liinoi kiita aje tsak Gouloeiu-ahhe tsiin naiuso tsak
Khiameiu-ahhe tsiin ta liithe. Aje momo eiu-ahhe yam thaiutha liichitehe.
Aje chitehe khem kiita pemsasa moknoikii tiliisong chitehekii shin nung
liiyangshilou kiita akhem-ai kiutaiu tsiinko asatthio.

Ahai nian asat thio:

C. Asangtsiin athashi:

1.
2.
3.

Ni ki tstin nai ti eiu-ah chhisiya kankeiji?

Ni ki tsin nai atingting chile kianle ti kiheji?

Ni tilai shethsliokan-e,eiu-ahhe chhisiya yam nou athaiutha atingting tsak
iula-e mo?

Khiameiu chhisiya nai tilisong chhiji yam nimeh asat.

Goulu-eiu chhisiya nai tilusong chhiji ayam nimeh asat.

D. Ni kitsiin nok/noksong nai eiu-ah chhisiya ayam amomo ahhekii chhikii
shitsiin soutsom tsak asat.

E. Keihoi amomo niiko eiu-ah ahtaothat chhi taoko Naga mele hoi tsangkii
eiu-ah aoujon-jihhang tsiin tsak angelou.Meshen haimei hoi si atsande hoi
khako nungso aoujon-jihhang thaiulingkii ahangde.

____________________________________________________________________________________________

Angetaiuao Ngioyak nouso:

Nokthainian naiuso liuthainian anian nouso meshin ngioai llingetaiu.
Angeloao kiutaiu tsiin meiki llve naiuso thathangki lingetaiu.

Ngio ayan nouso angelo naiuso ngioyak atha niiko likankei.

Satkd kiutaiu tslin angioao naiuso asatao tsangsheiki liingetaiu.

Angeloao kiutaiu tstinko emko ngioyak ajantso meshin jijaku asat.

Tsamve tsamai tillisong ngiolat, angeloao kiutaiu tslin chitehe-e, nungko ni
mongkiuki haosonloki liha.

7. Nilimki noitstin nokthainian naiuso liuthainian thaiutha liingetaiu.

8. Liuthainian nouso paotsangsanao thaiutha lliingetaiu.

ok wWN =

Baou eiu ai kitstin tsak. Ahom peta waiopong nouso kou tslin taoko apa asaita loucho
kiu ji. Aokhan niiko noitsiin Tunitso nou apa waoloji. Apa paishia nou shiulo kiita amao
thainian nouso ta thap khu ji. Apa jei khalao ta niankii apa phi asaita haki khu ji. Apaiih
apa po-ih jangtso, lun naiuso on nouso hao tsan waotsiinta thapkd sailu ji.

Yah nou naiu-an ki apa ep nai oink! oink! ta shi ji. Waio-ak nouso khiam ai lim ji. Baou-th
waio nouso Ai nai nou kom-an ji tiaotenai lapun le taiu nou haiu he-an ji. Jangluao atao
eptsiin taoko apa liu ai khu kiita Ngou nao jem wao iu ji. Nokthainian li tstide tiaotenai
ngou nou liutsa nai paisam aosam naiuso paithsam heki kiao aiutsiin thainian tsak.
Nung tsangkii Ngou nou ta apaotsang santsiin thainian ta jon ji.




Chintsai naiuso souh nouso asaita eptsiin liu thainian noikila. Shempok naiuso
Ghao nouso liutsa lang nai ki noitstin thainian hoi noin. Tilai chongpiilam nouso
nyan ji nungtaoko Baou naiuso apa tsamkhaiu-Uh shap nousota jim ji. Tiaotenai
shap nou nung chongpiilam nouso he-an kiu ji. Eiu-ah khaiunia hoi nou ngiiso eiuai
chongptlam tsii hean-iao paotsangki jim ji. Chiu nouso liko liutsa nai shi tslin
thainian hoi noin.

Oukop naiuso jinjin nou Baou paosipo uh kikiyam saistle noi kiila lIiiko lou nok aniakei
hoi nou nung kiap-an.Tiaotenainglisouh liu thainian a-a nouso ta paotsangao naiuso
ousan ku taiuao kiapan. Nguisolih nung chaiou a-a thainian nouso ngiiso tsaosithso
tao sauku yanku ki-iao aium.

Nungso ngioyak ngeloao:

1. Nokthainian = Khaiunia nih nok ai nyiuhe tstn thainian.
2. Liuthainian = Liu ai ki tsuin thainian.

3. Khiampat = Khiam ai nap kiita khiamlim he tsiin.

4. Liutsa = Paisam aosam liusaiutaiu tsun.

5. Ahom = Ange tao ahom ajekhaiu tsalo tsun.

A. Limkii noi tsiin ko anian thakii asat thio:

Nokthainian hoi

24



Liuthainian hoi

B. Asam hao tsandetsii niih vetsiin ta meikii angkiita nungso Tha si Tsiitha
asat.

Waiopong nou ahom kou ji.

Yah nou Baou ep nai oink! oink! ta shiji.

Jem nou on nao wao ji.

Ngou nou liutsa nai ki ji.

Shempok nouso liutsa lang nai ki ji.

Oukop naiuso jinjin nou Baou amongchio tsiin noin.

oA wWwN =

C. Nung angeloao niiko athat noitsiin ngioyak asatthio.
Pu ongko achi yamhe tsiin.

Yah nouso shi tsin.

Atao ataoko Ngou nouso hao wao tsiin.
Khu kita ajantso tstide klinai tsotsak ta thap tsiin.
Hou nou athatha jeilou kiita chiuhe tsin.
Tso tsak ta aloat ao thaiutha yam tsiin.
Khiam chiai tsopku khu tstn.
Chisikian nou nyan kita yamhe tsun.

© Nk wN =

D. Ngioyak tsii thapong kii nai alopong.

—_—

. Atao jam Baou epkiila.

2. Baou ahom peta asaita loucho kiu ji.

w

Apa liu ai khu kita

4. Eiu-ah khaiunia hoi nou

5. Aokhan nuko

E. ASANG TSUN ATHASHI.
1.Ti tsangkii ngouh (mithun) nlisota apaotsangtsiin thainian ta jonji?
2. Tiauta Baou naiuso apa tsamkhaiu-th shap niisota thapku jimji?
3. Baou-iih paotsangsanki nyiotsiin tilisong thainian epji anian niiso asat?
4. Oukop nou kiapau thaiutha tilisong aoko ni yangtsiin noin ayam siimeh asat.

ANGELOAO 8
OUH NU SHIAN TSUN JENGTSAIU

Angetaiuao ngioyak nouso:

Tstioku thaplo kita angelo ao kiutaiu tsiin soutsom thaiutha chitehe ao.
Ahoi tsuide kii nai ailo kii thsamve tsam mongko nung ngioyak thaiutha ngemhe ao.
Tsangshi kiita ouh nii shian tsiin anian ngetaiu ao.

Jengtsaiu naiuso athang thaiutha chite ao.

Ouh nii shain nou jengtsaiu ep tsiin tiao the ji nung thaiutha chite ao.
Angeloao kiutaiu tsiin soutsom thaiutha alet nai satao.

Ayam han kiutaiu tslin tsangku satao si ngioao.

Ayan ngio nl ngelo kiita ngioyak thathon ki shian ao.

Ouh thaiutha ngelo kiita saiusiom ki tstilo thean ki kankei ao.

1.
2.
3.
4.
5.
6.
7.
8.
9.




Atsande hoi hao ayamhan:

1.

A.

Thsaamve hoi hao soutsom liihan.soutsom nain naiuso nungso ti thaiutha kankeiji
nung liingesan-i.Jengtsaiu naiuso akou thaiutha llichite-he.

Thsamve hoi nau soutsom nai kiutaiukil noitsiin thaiutha angio-i/asat-i.e.g. Ouh
nou shiantslin jengtsaiu nian ngiiso Uh nge-au limeikinso lichite-i,nungso
shiantsiin ayam nouso ltiko llichite.Ouh pouki noitslin angetaiu-ouh mai,shiodeki
eptslin naiuso ashiu-khiam tstlaothetstin.

Ahoi naiuso tengkhaiu nau chhi likiu.Ngliso asangtsiin apem mothashiukdin liktso
ngliso hau liimo chitean.Nguso (ih thashitsiin apemko ngtiso louthsiimonkiu

ko llUsangshi,athalu au-Ni nungtei tiau yangji?Ngliso mongyang hai nau chite au
shio-i au nungtsangku liko ngiiso mongyang yamthakiutsiin noin. Ni atha nou
mochite kunai ngiliso Uh tstithaki thashitstnso Itiko apem monglingki alou,nung
tsangkli ngiiso monyang losongkiu-e.

Thsamvetsam nai class session pungku atengteng ngioyak niiso chousankii akuo
amomo nai kankeik ltchilou.

Soutsom ta thap kii athashi:
1. Thsamve hai-ih chaijan tsam nita sai lu. Nung chaijan tsam n titi li ?

2. Nung chaijan tsam ai Naga hai-tih ou nii shian taiom. Nung ni nge tsiin
jengtsaiu nian nuso angio ?

3. Tsangshei kita a-mele-lh kankei tsiin jengtsaiu nian nliso angio/ asat.
4. Nithsamve methso tsak chaijan tsam ai noi nai ni ti dou-e? Ti ao?

Ahoi yang kii noi kiita mongnai lo jengtsaiu tsak lo ashinglo naiuso ahai so
ao anian tsiingio kii nung thaiutha a-chite. Nung ngioyak tsangkii ti jengtsaiu
thaiutha chitein nung angesan-i.

Nong siine ?

Athatlu : Ouh thongkam siine?

Ahoi ni mongko jengtsaio nii shinglo kiita tsak-h jam tsak-iih jam ki achite-i
naiuso mepem hoi nao ange san-i.

C. Soutsom niita athap naiuso nungso sam-iih ti ao the ji?

D. Sam Naga hai-ith Ouh alom yam ko kan kei ji. Atsam asat naiuso lem kii
aleng nii alolot. Apem yam ko thalo kiita Ouh nii ti ao the ji nong angelo ao
kiutaiu niiko thap kii ashian. Akhem ai kiu taiu niiko asatthio.

E. Pai niiko nai Ouh nii shiodetso noin. Niing shak ta songji naiuso saiu kii
ep ji. Nongiih sam sojei kiu ji naiuso Ashei nii lo sio kiu ji. Nong choi-an
ji, naiuso chei-an ji. Plastic niito amai nii liiko piaji naiuso tsii choi-an ji.
Nung-iih sam Ashei lothean kii si laongei-ankiu ji naiuso tsii chei lilkkhon
kii noi-an ji . Sam aki niiko yanglu kiita plastic nii liko Ouh nii kankei ao
ayam noin.

1. Plastic tsap 1. Ouh tsap
2. 2.
3. 3.
4 4
5 5
6. 6

F. Ouh niih shian tsiin jengtsaiu tsak asat. Ni aledei hai ahalo tsangkii liiko
ashian.

G. Ahoi nou chhiau:
Class niiko hoi hoita henenkii liijjanthat.Aledei tsiidekiinai poshin hoi sau hai-
iih ouhnyaih thang shianau monji ngiiso lijjonshi.Thsamve hoi hao nung chhi
thaiutha ayam niiso liitsande naiuso keihoi ta,janthatkii chhi thsale thoiluttaiukii
noitsiinso apemiih nung chhisiya chhikii liikkhu.

____________________________________________________________________________________________

Angetaiuao Ngioyak nouso:

1. Nung poem nou sangthasan ki tsangshei ki ave.
2. Nung poem nou thathaiu ki liinge kiita chiteao si satao liimon. i
3. Nung poem nai nou sangtsiin thashiao liinge.
4. Ngio amomo liiko sang im ki songtsiin llingetaiu. i
5. Angioao si asatao kiutaiu tslin ngioyak tsangshei kii liingetaiu.

____________________________________________________________________________________________

Amongling Tsamkhaiu
Tiai atstojin noi ji

Tiai asohat noi ji

Tiai angio-ang noi ji

Nung ngo nou amongling
tsamkhaiu noin

Tiai ahachu-e noi ji

Tiai amonglam noi ji

Nung ngo nou amongling ]
tsamkhaiu noin

Tiai tsammong hoi ailoukt chhi ji
Tiai tsammong hoi ailouki heshiu ji
Tiai tsammong hoi lomhe ji naiuso
ailoukli misao ji

Nung ngo nou amongling
tsamkhaiu noin

Chi amei he tstin nou lu tslide
Then amei nai sai tstin nou lu tstide
Tiai amongling noi ki ki ji

Nung ngo nou amongling
tsamkhaiu noin.




A. Nung poem‘Amongling tsamkhaiu’ pemsa-iih, apem-iih tsiidekii nai, ahoi
niih ave.

B. Nungso ngio athat nou liingelo.

1. Amongling = Amongmei tsiide ki nai amongling han tsin.

2. Tsamkhaiu = tsammonghoi asaichi ki tstn.

3. Asohat = Angio-angku asohat kiu tstn.

4. Ajeiai = kamshiku ajeiai chhi han tsun.

5. Misao = Goa ta misao lou tsun.

6. Then = Pai si quipo nou shian kiita asaiao tstide ki nai a-alouao the
tsan.

C. Ngio sangyak athon nai emkii sangsung tsiin tsangkii ngioyak (sentences)
thathon kii shianao shio-e mo. (Athatlu tsak ni hao kiu taiu ji).
Athatluao: Kai iih pai nou jaji. Nung liu kii lii kiu.

1. Yang Uh jih meiki hang ji. (Ngio/hang)
2. Liu ki thsam nou ashi kiu. (khu/kiu)

3. Alao wanau atao tsak. (Atao/akia)
4, (
5. (

Sam bem lam ki lGpaotsang. Lam/song)
Amon/ahat)

Asat au thaiutha ahat au tstinoi.

D. Amongling tsamkhaiu tsak thaiutha atingting ngioyak niiso ajantsii
lousankii ashian.

____________________________________________________________________________________________

Angetaiuao ngioyak nouso:

1. Kamnoi ti-in noin lingetaiu.

2. Kamnoi nou tiliisong thaiutha ao noin liingetaiu.

3. Kiimitao kamnoi tsangkii oumhai ao atingting ange-amon kiutstin liinge.
4. Ngioayan hatsuinliingelo naiuso ngioyak thathon kii shian ao liingetaiu.
5. Nung angeloao kiu taiu tsiin ngela ki theao livehe.

6. Nung angeloao kiutaiu tsiin ko nou sang nai chiteao si thashiao noin.

Y Y VRV VRV VRV VR VRV

____________________________________________________________________________________________

Nung Kamnoi nou Naga hai kiki nouko oumhai thaiutha tsamsai tsam tsak li atingting
ao theku noi kila. Nung Kamnoi tsangki nok liko amongsong naiuso nung Kamnoi
nita paitsan ki soutsom alengmei yamlut ki thejila. Nung Kamnoi nou mele nouko
oum hai thaiutha alomyamai ange-amon naiuso chim amei kiu tsiin noikii la.




Kamnoi tsangku chhisiou apiating ai amongjam epki shin. Oum hai tsamkhaiu
muiyang kun lektsi nung kamnoi tsule-an ji la. Sah, lhai si shei nouso liko
ehhiiloao Kamnoi nai taiu-taiu ki shin. Paosipo jihang, paosipo ngiolat naiuso
paosipo ngiokhemso liko Kamnoi nai chime ki ngelo ki shin. Ehliao si nokmei
noi ao thaiutha Iiko Kamnoi nai khemlo-khemlo kiithen. Pohai Kamnoi mongai
nyiu hai laitso tstinap-ijila.

Mele ajan tstidi Kamnoi nai phian ltko taiu ji. Nung phian nou pai asongting
amongai honan ki tsanlo ji naiuso akhaiu nai Ngou khaiu tstide nai khaiunia khaiu
tsanlut ki shianlo ji. Phian chimai liko pai shianlo ki phian limku tsakai- tsakai ki
japnoi kiichi ji naiuso phian chi ngem nou alaiuting ai noitsiin soth ltko lu ji.

Ngiokam noi au, ashio ep tstin, nok nouko khaiunia e-an tsiin naiuso
agou tstimei thawao au noitsiin li nouso liiko phianchi tsangki punglut
kiujila, liko agou tsimeiting kun tsak, loni saiyan shitsiin Kamnoi
tsangku chhilo tsiin si kankeitstn kikiyam apem mulu shi an-iu.

Ngio athat:

1. Mongsong - ahat tstinoi mongjam ki noitsun.

2. Tsamsai — oum pin sai tsun tsam.

3. Among honan - pai nlita avimai laosat ki achi nai ngem ngem ki noi tsiin.
4, Achimai - pai let-let kii letsangmei ki achingao ao kankei tsiin.

5. Nokmei - angemsingem titsunoi ki kihe tsin.

. Asang tsiin athashi:
1. Kamnoi ti-in?
2. Kimitao Kamnoi nai tilisong chim kiu ji la?
3. Kamnoi nai phian taiu tstin tsangku ti ayam han ji?
4. Oumbhai Gh Kamnoi nou tsile-an ki tilek tsi noi ji?
. Nungso ngio iih akeng noi nai alopong.

Amongsong Tsamsai Among honan Achimai Nokmei

1. Phian nita nih chi ji.

2. Phian nou tstin tsangkil achinai ngaoji.

3. Kamnoi tsangkii tsak ep ji.

4. Kumitao tsam nou oum hai thaiutha ameiting tsak noila.
5. Loni tsangkl apem ajeiai shanji.

. Meshin mele Kamnoi soutsom sat kiita aleng cholut kii ashian.
. Kamnoi tsangkii alesan eptsiin aletting nai asat.

. Nung ngioyak niiso aoko ngio lothonkii ashian.

Meshen meleko ngioyak ayanso alingsan

. Asam classko hoi-hoita shianloukii liiyachu.Kiimi yankii shitsiin taoko kamnoi

nai kamtsiin taoko titi chhikii shila nung tsangsheikii achite naiuso aledei
petche hoiko ngio liichite heshi.Ni kitsiin dongko simkii shiothekii kamnoi
tsak shiantaiukii noi nai toh khu kiita liiphede.Keihoi ahei tsak liichousan
naiuso ni ti ngelou-iu tsiidekiinai epsankii shi-iu nung class nai liichiteshi.

ANGELOAO 11
OUKOP KHAIUNIA NAIUSO APA JI NGIOLAT

Angetaiu-au ngioyak niiso:

1.Nung angeloau kiutaiu tsiin mongkiuki naiuso ngelaki the-au livehe.
2.Ngio ayan nuso liingelou naiuso ngioyak thathonki shianau llingetaiu.
3. Ahoi yangki kamshi noikiita chitehetsiin limonlo naiuso ailoukd llchhi.
4. Angio-au si asatau kiutaiu tsiin tsangsheikd lingelou.

5. Oukop khaiunia naiuso apa ji ngiolat thaiutha tsangsheiku liingelou.
6.Nung ngiolat ko nii sangtsiin thashiau liingetaiu.

Kiimih sam paosipo tao nai oukop siliuhom eiosiyaku tsakei tstin akeng hai
chhi atingting tsak noikiila. Momo eheshiu thaiutha nung oukop naiuso
liuhom saisile-au thekii atingting chhikii shitsiin noikiila. Uom hai nung
liuhom chhi nai thata mongchiuki kiki shin.

Nyihtsi Glom hoi kamnoi/pouhoi ai kamshi kiita oukop eio-au
chitehekiita ajekhaiu tsak thalouki eio-au khemloum.Akhemlou tstinli
ngliso-Uh oukop ji liko thapiaki thainian kom-au daiki eiom. Ngiiso
ongko Hangmeng ta nianki Gom tsak eioha kiila.Apa-h liko oukop ji tsak
ameiting noitsiin daikli oukom eioha. Hangmeng si apa ji neh-uh thainian
piaki thaku noikiila.

Ashiam aya tao nai apa haiso apem kamshi lilko Hangmeng si apa
ji neh tsushi ngoihakii mouan.Nung thako apa haiso apem apati yam-
au tsalou. Apa nian Hangmeng ,Hangmeng ta jon jonki liutsah lang
thapikkd,ni ti-ai kita yamku tsakei liko tei sang-i ngem tsiilu. Athonting
nai ngliso-tih sang-i ngem tsak nungti “Om, Om” ta ngiotsiin lun. Nung
sang-i ngem ti-ai nailun ngiiso nungai yamkui khun Iiiko Hangmeng si apa
ji neh lung-au shei-an ki ep-iu.Hangmeng moknoiki epm naiuso ji nou
apa khako moknoi kii lung khekku iula-anki eptsiin noin. Loni saokii nung
lung nimeh neh ayathang nailu noiki epji.Nung athang niita “Hangmeng
dong” ta jonji. Nung sam meleko Khiamniungan hai gouthang-ai Noklak
Khiamkhan khemko thawaoki shitsiin sam paosiposo ngiolat atingting
tsak noin naiuso nung athang ashi-au nou vetao thaiutha alatthang
asongting tsak iula shikl noin.

Ngio athat niiso liingetaiu.

1. Oukop - lom khaiunia tsak liuthainian homatau si loat-
au thetsun.
2.“Om, Om” - Oukop khaiunia tsak-uh sang-i ngem ngioku

ngettsun.
3.Hangmeng dong - Nung oukop khaiunia si apa ji neh lungau
sheikii eiola-an tstin athang tsak noin.

4. Oukom - Liu thainian komau si homatau oukom ji piakii
daila tsun.
5. Mou-an - Oukop khaiunia si apa ji neh tstiyangoi ha shikd
mou-an tsun.
® ®

A. Asang tsiin athashi.
1. Sam paosipo tao nai oukop si liuhom nung ti noikula?
2. Uom hoi ti dai kii oukom eiom?
3. Ngliso ongko tlom tsak oukom eiohatstin haota nian ki noikula?
4. Ashiam aya tao nai sao hai tstishingoi haki noila?
5. Ngliso ayam tsakei tsun tao nai ti sang-i ngem lun?
6. Nguso -Uh sang-i ngem lutsiin ta yamku khu nai ti ep-iu?
7.Hangmeng si jineh lung-au shei an tsun loni saokd titi noiki epji?
8.”"Hangmeng dong” ta jon tslin ti-ai noin?

B. Akhemai ngioyak kiutaiu tsiinso lou kiita ni ngetaiu tsiin ngioyak
nungso-ith akeng noi nai alopung.

‘ Mou-an

| Hangmeng-dong |

Lungau

| oukom ji | "Om,0Om” ‘

1. Oukop khaiunia naiuso apa ji neh

2. Kimih liuhom taoko

sheik( iula-an.

thiolutkt komtsin noila.

3. Nguso-uh Sang-i ngem tsak

ta ngio tsuin lun.

4. Oukop khaiunia si apa ji neh lung au sheiku iula-an tstin athang

ta ta joniji.
5. Hangmeng si apa ji neh tsiiyangoiha
shiki tstin noin.
C. Ahoi nou chhiau:
Class nai ahoi ahoi,ta lijanthat.Ahoi apemih angelou-au kiutaiu tsiin
lichitehe naiuso meshin angela tsangkii ngiolat nou ltichiteshi.
D. Nungko soutsom kiutaiu tsiinsota liithap kiita ngioyak 2-3

E.

thathon kii asat.

Atsande tsii nou angelou au kiu taiu tsiin thsam nai nou ngioyak
so ajantso sangsongkii ve- e . Avethsam nai kiutaiu tsiin ngioyak
niiso ni lulatsiin sota komlutkii asat.

Oukop Lungau Thainian
“Om, Om” Oukomiji Paosiposo
Hangmeng dong Khaiunia Ngiolat
Oukom Kamnoi Ameiting
Mou-an Pouhoi Alatthang

2/

